’n Sieraad van Suid-Afrikaanse teologie: die OTWSA 

Jurie le Roux  

Van die begin af was die Ou Testament die boek van die kerk. Uit dié boek is geleef, gepreek, geteologiseer en is dit gebruik om hulleself te verstaan. ’n Kenmerk van dié gebruik, was dat die beste intellektuele en wetenskaplike tradisies van die tyd altyd gebruik is om die Ou Testament te verstaan (vgl Paget 1996:478-542). In Suid-Afrika het dié strewe ’n besondere gestalte in die Ou- en Nuwe-Testamentiese werkgemeenskappe gekry. En vanjaar is die Ou-Testamentiese Werkgemeenskap van Suid-Afrika (OTWSA) vyftig jaar oud. Vanaf 22 tot 24 Augustus 2007 het ons dit by die Universiteit van Pretoria gevier en daar was ook Belgiese en Nederlandse besoekers wat ons met hulle teenwoordigheid vereer het.  

’n Mooi pad   

As ’n mens op die pad van die OTWSA terugkyk, vervul dit jou met enorme verwondering. Oor die jare het baie mense buitengewoon hard gewerk om die jaarlikse kongres te laat gebeur, lesings te lewer, die tydskrif (‘Old Testament Essays’) te laat verskyn, nuwe lede te werf en die Ou-Testamentiese wetenskap plaaslik sowel as internasionaal relevant te maak. Waarskynlik is daar nie nog ’n Suid-Afrikaanse teologiese (of ander?) werkgemeenskap met so ’n infrastruktuur, wetenskaplike standaard en opgetekende geskiedenis soos die OTWSA nie (vgl Le Roux 1993). En van die baie hoogtepunte noem ons net ’n paar.  

Een ideaal wat vyftig jaar lank al nagestreef word, is intellektuele en wetenskaplike integriteit. Hermeneutiese besinning was ’n integrale deel van ons arbeid. Diepgaande is altyd oor teks, metode, teologie, geskiedenis, geskiedskrywing gepraat en geskryf. Altyd is gepoog om by die beste intellektuele tradisies van ons tyd aan te sluit en dit vir ons situasie te deurdink. 

Die OTWSA het op ’n besondere wyse die omwentelinge in die vakwetenskap sedert die negentiende eeu probeer toe-eien, verwerk en in ons arbeid te integreer. Dit het veroorsaak dat die Ou-Testamentiese wetenskap en Bybelwetenskap in die algemeen die enjinkamer van die teologie geword het wat teologiese nadenke in ’n bepaalde rigting help stuur het. Ongelukkig het dié insigte nie altyd tot in die kleinste teologiese hoekies deurgesypel nie en bestaan daar steeds nog ’n soort van Rip-van-Winkel- en ’n Don-Quichote-teologie. Anders gestel: ’n teologie wat nie meer pas nie of teologiese windmeule storm.  

Altyd het die Hebreeuse teks die begin- en eindpunt gebly. En dit was veral die immanente metode of die struktuuranalise wat ’n glanspunt in bestaan van die OTWSA was. Ten spyte van heftige kritiek (ook van ondergetekende) het hierdie eksegete iets mooi en besonder bereik. Dit het vir vele jong navorsers as ‘t ware ’n greep op die Ou Testament gegee en ook broodnodige internasionale respek besorg. Dié geleerdes se werk sal altyd die gewete van die teologiese wetenskap in Suid-Afrika bly. Dit sal altyd elke teoloog met die een vraag konfronteer: ‘Het jy voldoende en diepgaande met die Hebreeuse teks geworstel?’.  

Dit was in die geledere van die OTWSA dat vir eerste keer in Suid-Afrika diepgaande oor die historiese kritiek en die historiese verstaan van tekste nagedink is. Hierdie besinning het daartoe bygedra dat die werkgemeenskap anders oor geskiedenis begin dink het en vroeg reeds ’n positiwistiese geskiedsbeskouing (waarvolgens na vaste feite en historiese sekerhede gesoek is) laat vaar is.  

Dit het vir so baie mense ’n ruimte gebied om binne die Ou-Testamentiese wetenskap tuis te kom, hulleself te ontdek, hulle teksvaardighede te versterk, hulle insigte te verbreed en teologies te groei.  

Die OTWSA 2007  

By die Universiteit van Pretoria is alles toe gevier. Die Departement Ou Testament onder die leiding van prof Dirk Human was verantwoordelik vir die reëlings vir vanjaar se kongres en daar was in die veertig hooflesings en kortreferate. Die tema het oor lyding in die ballingskap gehandel en is vanuit baie nuwe perspektiewe ontsluit. Alhoewel die teks die vertrekpunt was, is op talle maniere ook oor lyding gepraat. Eintlik is dit ’n onuitputlike tema waaroor nog lank gesels kan word. Met behulp van die verskriklike lyding van vroue tydens die ballingskap is ook oor die Afrikavrou gepraat en is gekla omdat die klag uit ons samelewing verdwyn het. Sommige het ook gemeen dat die ballingskap nie noodwendig vir almal sleg was nie. Gedurende dié tyd het Babilonië ’n ekonomiese hoogbloei beleef en die ballinge het ook deel daaraan gehad. Latere geslagte het ook nie noodwendig negatief oor die ballingskap gedink nie. Vanjaar se kongres het weereens getoon hoe lewendig en aktueel die wetenskaplike bestudering van die Ou Testament nog vir baie mense is.   

Agt Nederlanders en ’n Belg  
Sedert 1995 hou die OTWSA en die Nederlandse en Belgiese ‘Oudtestamentisch Werkgezelschap’ (http://www.otw-site.eu) soms saam kongres. Dié werkgemeenskap bestaan al sedert 1 Junie 1939 en dit was die twee Dit was die tweede keer dat ’n Nederlands-Belgiese afvaardiging besoek. Die keer was daar agt Nederlanders: Eric Peels, Gert Kwakkel, Bob Becking, Raymond de Hoop, Jaap van Dorp, Klaas Spronk, Walter Rose, Eep Talstra. En een Belg: Hans Ausloos. Hulle besoek was ’n hoogtepunt en dit is wonderlik dat dit juis in hierdie feesjaar gebeur het. Hulle bydraes was geleerd en voortreflik, en opnuut is besef dat die Nederlandse taalgemeenskap ’n brug is wat ons iets van die enorme Europese teologiese wêreld kan laat ervaar. Iets wat vir ons kosbaar is en wat ons almal moet koester.  

Dit het ons ook weer laat besef hoe ineengestrengel veral die Afrikaanse teologie met Nederland is. Nederland besef dalk nie heeltemal hoe hulle ons teologie veral in die eerste helfte van die twintigste eeu gevorm en geslyp het nie. So is die heel eerste proefskrif in Afrikaans in 1910 by die Vrije Universiteit van Amsterdam ingedien. Die skrywer was Willem Petrus Steenkamp en die titel van die werk was, ‘Die Agnosticisme van Herbert Spencer’. Sy promotor was Herman Bavinck en in die voorwoord dank hy ook Van Gelderen wat hom die historiese kritiek geleer het en hom gehelp het om die dieptes van die Ou Testament te ontdek (Steenkamp 1910:1X-XIV).  

Na die onverkwiklike Du Plessisstryd in Suid-Afrika was Nederland en veral die Vrije Universiteit van Amsterdam die ruimte waar vier jong Suid-Afrikaners kon studeer, promoveer en die teologiese krisis in hulle land intellektueel en wetenskaplik verwerk. Na hulle terugkeer het hulle ’n enorme invloed op kerk en teologie uitgeoefen, en al vier het ook mettertyd professore aan Suid-Afrikaanse universiteite geword. Een was Evert Groenewald wat in 1932 in die Nuwe Testament onder leiding van Grosheide gepromoveer het (Groenewald 1932:13-18); J H Kritzinger het in 1935 ’n proefskrif oor die boek Joël voltooi (Kritzinger 1935:1-10) terwyl en A B Du Preez oor de dualistiese inspirasieleer gepromoveer. Jac Müller het al in 1931 ’n proefskrif oor die kenosisleer in die Christologie sedert die Reformasie geskryf (Müller 1931:1-14).  

Daar was ook ’n hele aantal uitstekende Ou Testament-proefskrifte wat ook mettertyd aan Nederlandse universiteite voltooi is. Ek noem net ’n paar: Egge Mulder het in 1954 in Groningen met Th C Vriezen as promotor oor die Jesaja-apokalipse gepromoveer (Mulder 1954); Barend van der Merwe het in 1956 ook by Th C Vriezen oor die Pentateugtradisies in Deutero-Jesaja ’n proefskrif voltooi (Van der Merwe 1956); Petrus Small het in 1956 onder leiding van N H Ridderbos ’n proefskrif oor die universalisme in die Psalms geskryf (Smal 1956); in 1957 het Johan Kritzinger onder leiding van N H Ridderbos ’n proefskrif oor die Qehal Jahwe by die Vrije Universiteit van Amsterdam ingedien (Kritizinger 1957); Johannes Scheepers het ook by die Vrije Universiteit en onder die leiding van N H Ridderbos oor die gees van God en die mens gepromoveer (Scheepers  1960); Johannes van As weer het in 1961 oor skuldbelydenis en genadeverkondiging in die Ou Testament onder leiding van Th C Vriezen gepromoveer (Van As 1961).  

Proefskrifte is toe nog in Afrikaans geskryf en bekende Nederlandse Ou-Testamentici het as promotors opgetree. Die promovendi het teruggekeer en ’n groot invloed op kerk en teologie uitgeoefen. Dekades lank is na Nederland opgesien as plek vir doktorale opleiding en Nederland het deel van ons teologiese denke geword. Sosio-politieke faktore het ons uitmekaargedryf, talle Suid-Afrikaners is Duitsland toe, maar die band met Nederland is (tot ons voordeel!) nooit werklik verbreek nie.  

’n Besondere aand   

Tydens die OTWSA-dinee op 23 Augustus is die werkgemeenskap met die teenwoordigheid van sowel die Nederlandse as die Belgiese ambassadeurs vereer. Albei het die vele kontakte tussen hulle lande en Suid-Afrika asook Afrika beklemtoon en ook groter samewerking tussen die OTWSA en OTW aangemoedig. Dit aanwesigheid van beide ambassadeurs was ’n hoogtepunt in die geskiedenis van die Ou Testamentiese Werkgemeenskap van Suid-Afrika.  

By dié geleentheid het die voorsitter van die OTW, prof Eric Peels, drie geskenke aan ons oorhandig. Een was ’n gelukwensingskaartjie met al die afgevaardigdes se handtekening. ’n Ander geskenk was ’n pakkie sonneblomsaad en ons soek nog ’n mooi plek om dit te plant. En dan was daar ’n boekgeskenk. Dit is deur die bekende Nederlandse Ou Testamentikus B D Eerdmans geskryf en dit handel oor die boek Eksodus, dit het in 1910 in die reeks ‘Alttestamentliche Studien’ verskyn en dit kom uit die boekery van die ewe-bekende Gerardus van der Leeuwen. Dit is amper met nostalgie dat ’n mens die eerste sin van die boek lees: ‘Die Quellenschriften, welche die kritische Analyse in Genesis aufzudecken vermeinte, finden in Exodus, Leviticus und Numeri ihre Fortsetzung’ (Eeerdmans 1910:1). Amper ’n eeu later sê ons dit dalk ’n bietjie anders, maar altyd in onderlinge verbondenheid en in samehang met mense soos Eerdmans wat die pad na die verstaan van die Pentateug vir ons help oopmaak het.   

Vanjaar se besoek van Nederlands-Belgiese Ou Testamentici tydens ons halfeeufeesviering was dus iets besonder. Dit het nie net weer die historiese bande bevestig nie, maar hopelik ook ’n mooi toekoms van saamdink, saamwerk en saamskryf weer oopgemaak. Baie dankie dus aan ons Nederlandse gaste vir hulle moeite. Dit word deur almal waardeer.  

